
Shri Dakshinasyabhujangaprayatastutih

శ్రీదక్షిణాస్యభుజఙ్గప్రయాతస్తుతిః  

భవామ్భోధిపారే నయన్తం స్వభక్తాన్
కృపాపూరపూర్ణైరపాఙ్గైః   స్వకీయైః  ।

సమస్తాగమాన్తప్రగీతాపదానం
సదా దక్షిణాస్యం తమారాధయేఽహమ్ ॥ ౧॥

చతుర్వింశదర్ణస్య  మన్త్రోత్తమస్య 
ప్రజాపాద్దృఢం   వశ్యభావం సమేత్య ।

ప్రయచ్ఛత్యరం  యశ్చ విద్యామమోఘాం
సదా దక్షిణాస్యం తమారాధయేఽహమ్ ॥౨॥

జడాయాపి విద్యాం ప్రయచ్ఛన్తమాశు
ప్రపన్నార్తివిధ్వంసదక్షాభిధానమ్  ।

జరాజన్మమృత్యూన్హరన్తం   ప్రమోదాత్
సదా దక్షిణాస్యం తమారాధయేఽహమ్ ॥ ౩॥

యమారాధ్య పద్మాక్షపద్మోద్భవాద్యాః
సురాగ్ర్యాః  స్వకార్యేషు శక్తా బభూవుః ।

రమాభారతీపార్వతీస్తూయమానం
సదా దక్షిణాస్యం తమారాధయేఽహమ్ ॥ ౪॥

సుధాసూతిబాలోల్లసన్మౌలిభాగం
సుధాకుమ్భమాలాలసత్పాణిపద్మమ్ ।

సపుత్రం  సదారం సశిష్యం సవాహం
సదా దక్షిణాస్యం తమారాధయేఽహమ్ ॥ ౫॥

గజాస్యాగ్నిభూసేవ్యపాదారవిన్దం
గజాశ్వాదిసమ్పత్తిహేతుప్రణామమ్  ।

నిజానన్దవారాశిరాకాసుధాంశుం
శుచీన్ద్వర్కనేత్రం   భజే దక్షిణాస్యమ్ ॥౬॥

గుణాన్షట్శమాదీనిహాముత్ర  భోగే
విరక్తిం వివేకం ధ్రువానిత్యయోశ్చ  ।

ముముక్షాం చ శీఘ్రం  లభేత ప్రసాదా -

త్తమానన్దకన్దం   భజే దక్షిణాస్యమ్ ॥ ౭॥
జడో జన్మమూకోఽపి యన్మన్త్రజప్తుః

కరస్పర్శనాత్స్యాత్సురాచార్యతుల్యః ।
తమజ్ఞానవారాన్నిధేర్బాడవాగ్నిం

ముదా సర్వకాలం భజే దక్షిణాస్యమ్ ॥౮॥
జహౌ మృత్యుభీతిం యదీయాఙ్ఘ్రిపద్మం

సదా పూజయిత్వా మృకణ్డోస్తనూజః   ।
తమద్రీన్ద్రకన్యాసమాశ్లిష్టదేహం   

కృపావారిరాశిం భజే దక్షిణాస్యమ్ ॥౯॥
పురా కామయానా పతిం స్వానురూపాం

చరిత్వా తపో దుష్కరం శైలకన్యా  ।
అవాపాదరాద్యా రుచా కామగర్వం

హరన్తం తమన్తర్భజే దక్షిణాస్యమ్ ॥ ౧౦॥
యదీయాఙ్ఘ్రిసేవాపరాణాం  నరాణాం

సుసాధ్యా భవేయుర్జవాత్సర్వయోగాః  ।
హఠాద్యాః శివాన్తా యమాద్యఙ్గయుక్తా

ముదా సన్తతం తం భజే దక్షిణాస్యమ్ ॥ ౧౧॥
వటాగస్య మూలే వసన్తం సురస్త్రీ -
కదమ్బైః  సదా సేవ్యమానం ప్రమోదాత్  ।

వరాన్ కామితాన్నమ్రపఙ్క్త్యై    దిశన్తం
దయాజన్మభూభిం భజే దక్షిణాస్యమ్ ॥ ౧౨॥

విధూతాభిమానైస్తనౌ   చక్షురాదా-

వహన్త్వేన సమ్ప్రాప్యమేకాగ్రచిత్తైః   ।
యతీన్ద్రైర్గురుశ్రేష్ఠవిజ్ఞాతతత్త్వై      -
ర్మహావాక్యగూఢం భజే దక్షిణాస్యమ్ ॥ ౧౩॥

శుకాద్యా మునీన్ద్రా  విరక్తాగ్రగణ్యాః

సమారాధ్య యం బ్రహ్మవిద్యామవాపుః  ।
తమల్పార్చనాతుష్టచేతోఽమ్బుజాతం

చిదానన్దరూపం  భజే దక్షిణాస్యమ్ ॥ ౧౪॥
శ్రుతేర్యుక్తితశ్చిన్తనాద్  ‍ధ్యానయోగా-

ద్భవేద్యస్య సాక్షాత్కృతిః పుణ్యభాజామ్ ।
అఖణ్డం  సదానన్దచిద్రూపమన్తః 

సదాహం ముదా తం భజే దక్షిణాస్యమ్ ॥ ౧౫॥
సువర్ణాద్రిచాపం   రమానాథబాణం

దినేశేన్దుచక్రం   ధరాస్యన్దనాగ్ర్యమ్   ।
విధిం సారథిం నాగనాథం చ మౌర్వీం

ప్రకుర్వాణమీశం  భజే దక్షిణాస్యమ్ ॥ ౧౬॥
కరామ్భోరుహైః  పుస్తకం బోధముద్రాం

సుధాపూర్ణకుమ్భం  స్రజం  మౌక్తికానామ్ ।
దధానం ధరాధీశమౌలౌ శయానం

శశాఙ్కార్ధచూడం  భజే దక్షిణాస్యమ్ ॥ ౧౭॥
కలాదానదక్షం తులాశూన్యవక్త్రం

శిలాదాత్మజేడ్యం వలారాతిపూజ్యమ్ ।
జలాద్యష్టమూర్తిం  కలాలాపయుక్తం

ఫలాలిం దిశన్తం భజే దక్షిణాస్యమ్ ॥ ౧౮॥
యదాలోకమాత్రాన్నతానాం  హృదబ్జే

శమాద్యా గుణాః సత్వరం సమ్భవన్తి ।
ప్రణమ్రాలిచేతఃసరోజాతభానుం 

గురుం తం సురేడ్యం నమామో భజామః ॥ ౧౯॥
పినద్ధాని  భక్త్యాఖ్యసూత్రేణ  కణ్ఠే

సదేమాని రత్నాని ధత్తే దృఢం యః ।
ముదా ముక్తికాన్తా ద్రుతం  తం వృణీతే

స్వయం శాన్తిదాన్తిప్రముఖ్యాలియుక్తా  ॥౨౦॥
ఇతి శ‍ృఙ్గేరి  శ్రీజగద్గురు   శ్రీసచ్చిదానన్దశివాభినవనృసింహ  -

భారతీస్వామిభిః విరచితా శ్రీదక్షిణాస్యభుజఙ్గప్రయాతస్తుతిః    సమ్పూర్ణా ।

